
 
 
 
 
 
Annwyl Mr Rhun ap Iorwerth, 
 

Ysgrifennaf atoch yn rhinwedd fy swydd fel cadeirydd Cyngor Ymgynghorol Sefydlog 
ar Addysg Grefyddol (CYSAG) Ynys Môn. Rôl y Cyngor yw sicrhau'r safonau uchaf 
yn y meysydd addysg grefyddol ac addoli ar y cyd o fewn ysgolion yr Awdurdod ac 
fel y gwyddoch mae'n siŵr mae'r Gweinidog Addysg a Sgiliau wedi lansio cynllun ar 
22 Hydref ar gyfer gweithredu argymhellion y ddogfen Dyfodol Llwyddiannus gan yr 
Athro Graham Donaldson erbyn 2021.  
 
Yng nghyd-destun hyn bu cryn drafodaeth dros yr haf ar ddyfodol Addysg Grefyddol 

o fewn y cwricwlwm newydd  yn dilyn geiriau'r Gweinidog ym mis Awst. Cafwyd yr 

argraff bod addysg grefyddol fel pwnc unigol am gael ei uno o fewn maes astudio 

newydd 'Grefydd, Athroniaeth a Moeseg'. Codwyd pryder ymysg llawer yn dilyn hyn; 

pryder sydd wedi ei leihau yn dilyn  gohebiaeth  y Gweinidog gyda Cymdeithas 

CYSAGau Cymru ar 7 Medi. Mae'r Gweinidog yn datgan na fydd Addysg Grefyddol 

yn cael ei ddileu o gwricwlwm Cymru. 

 
Trafodwyd y mater yn fanwl yn ein cyfarfod ar 6 Hydref a phwrpas y llythyr yma yw 
i'ch gwneud yn hollol ymwybodol o safbwynt CYSAG ar hyn, sef mae angen cadw'r 
maes fel maes unigol o fewn datblygiadau'r cwricwlwm a'i gadw'n ofyniad statudol ar 
ysgolion. Gofynnir i chwi gadw hyn mewn cof mewn unrhyw drafodaethau ar y 
cwricwlwm newydd o fewn y senedd dros y blynyddoedd nesaf.Buasai colli’r ffocws 
ar addysg grefyddol fel maes astudiaeth penodol yn gam gwag yn addysg ein plant a 
phobl ifanc. Mae croeso cynnes i chwi gysylltu gyda mi am sgwrs pellach ar y mater 
yma. 
 
Yn gywir, 
 
 
 
 
 
 


